
					Prawfddarllenwyd y dudalen hon

Pan af yn ol i dy fy nhad

Daw brad i'm calon brudd,

Wrth gofio am y dyddiau gynt

A’r helynt heddyw sydd.



Ni sonir mwy am enw mam,

Na fydd ryw nam yn ôl,

Ni roddant iddi nodwedd gwell

Na "dynes hell a ffôl."



Edliwia imi ffyrdd fy mam

A'i cham arferion chwith,

Nes bydd fy nagrau dwys ar led

Mòr amled ag yw ' r gwlith.



Symudwyd pobpeth 'fewn y tŷ,

A’m llysfam sy ar sedd,

Goruwch y fan lle magwyd fi

Fe dorodd hi fy hedd.



Hi daflodd fy nheganau oll,

Ar goll aeth llawer tlws,

Fy ngemau heirdd a'm "cadair" dlos

A fwriodd dros у drws.



A llun fy mam oedd ar y mur,

Ow ! gur, hi aeth ag ef

I'w ddarnio a'i hau mewn erchyll hynt

I bedwar gwynt y nef !!



Os d’wedai ddim i'w herbyn hi

Ceryddir fi yn fawr,

A chefais ergyd draws fy mhen

Mewn sèn, do lawer awr.

